
		З пляцоўкі Вікікрыніцы

		


		

		
		

		Перайсці да навігацыі
		Перайсці да пошуку
		Гэта старонка была вычытаная

	

У ЦЕМРЫ




Падзівіся, браток,

Што за цемень вакруг!

Ў хмары месяц уплыў,

І бляск зорак патух.


Ня чуваць галасоў

Сьвежых, вольных, жывых.

Толькі совы крычаць

Па трушчобах глухіх.


Ім уторыць пугач —

Цёмны жыхар дупла.

Падзівіся, браток,

Што за цемень — імгла!


Толькі зрэдка у цьме

Бляск пужліва мігне,

Быццам воўк з-за кустоў

Злосным вокам зірне.


Гэты бляск — не агонь.

Гэта — фальш, гэта — зман…

Падзівіся, браток,

Як гусьцее туман!

